
Товч агуулга. Энэхүү судалгаагаар хүчин төгөлдөр үйлчилж буй хууль тогтоомж дахь холбогдох зохицуулалтын хэрэгжилтийн байдлыг дүгнэхийн зэрэгцээ цаашид хуулийг боловсронгуй болгоход анхаарах саналаа гаргалаа. өгөхийг зорив.
Түлхүүр үгс. Зөрчлийн тухай хууль, зөрчил, асуудал.
Үндсэн хэсэг. Зөрчлийн тухай хуулийн ерөнхий ангийн зүйл хэсэг, хэрэгжилтэд дүн шинжилгээ хийхдээ дараах байдлыг судлан үзэж дүгнэлт саналаа гаргалаа. Үүнд:
· Зөрчлийн тухай хуулийн ойлголт, өнөөгийн байдал,
· Хүчин төгөлдөр үйлчилж буй хууль тогтоомж дахь холбогдох зохицуулалтын хэрэгжилтийн байдалд дүн шинжилгээ хийж тулгамдаж байгаа асуудлыг хөндөн гаргах,

· Дээр дурдсан асуудлыг нэгтгэн дүгнэж, цаашид боловсронгуй болгоход санал гаргасан байна.
Хүн бүр өдөр тутам нийгмийн харилцаанд оролцдог бөгөөд хүмүүсийн хоорондын харилцаа, нийгмийн дэг журмыг Монгол Улсын Их хурлаас батлан гаргасан хууль, түүнд нийцүүлэн гаргасан дүрэм, журмаар зохицуулдаг. Энэ нь иргэн, хуулийн этгээдийг хуулийн мэдлэгтэй байхыг шаарддаг. Иргэн, хуулийн этгээд болон түүний удирдлага өөрийн ажиллаж, үйл ажиллагаа явуулж байгаа салбарын хууль тогтоомж, хэм хэмжээ тогтоосон акт, эрх зүйн баримт бичгийн талаар мэдлэгтэй байх нь тодорхой хэмжээгээр өөрийгөө болон бизнесээ эрсдэлээс хамгаалах боломжийг бидэнд олгож байдаг. 
Хууль, тогтоомж зөрчигчдөд хариуцлага хүлээлгэдэг тогтолцоог урьд авч үзэхдээ эрүүгийн хариуцлага, захиргааны хариуцлага гэж ерөнхийд нь ангилж гэмт хэрэгт ял оногдуулж, захиргааны зөрчилд захиргааны шийтгэл хүлээлгэж байжээ. 

Монгол Улсын Захиргааны хариуцлагын тухай хууль 1992 оны 12 дугаар сарын 15-наас эхлэн хүчин төгөлдөр үйлчилж эхэлснээр захиргааны албадлагын арга хэмжээ, түүний дотор шийтгэлийн төрөл хэмжээг нарийвчлан тогтоож захиргааны зөрчил гаргасан этгээдэд захиргааны хариуцлага хүлээлгэхтэй холбогдон үүссэн харилцааг зохицуулах болсон юм. 

Гэмт хэрэг, зөрчлийг ялгаж заагласан үйлдэлд хүлээлгэх хариуцлага нь хоорондоо уялдаагүйгээс нэг бол эрүүгийн хариуцлага хэмээн ял шийтгэх нэг бол захиргааны хариуцлага хэмээн батлагдсан хууль болгонд торгох шийтгэл тусгаж ирснийг хууль зүйн нэгдсэн бодлогоор цэгцэлж Зөрчлийн тухай хуулийг хууль тогтоогчоос батлан гаргажээ. Түүнчлэн урьд нь үйлчилж байсан 2002 оны Эрүүгийн хуулийн тусгай ангид заасан зарим гэмт хэрэг, Захиргааны хариуцлагын тухай хууль, бусад хуульд заасан захиргааны зарим зөрчил нь ижил, төстэй байсан бөгөөд Эрүүгийн хуулийн шинэчилсэн найруулга болон Зөрчлийн тухай хуулийн шинэчилсэн найруулгаар дээрх бэрхшээлийг шийдвэрлэсэн. 

Өөрөөр хэлбэл, бусдын өмч хөрөнгөнд халдсан нийгмийн хор аюул багатай үйлдэл, нийгмийн хэв журам зөрчсөн, олон нийтийн амгалан тайван байдал алдагдуулсан үйлдэл, түүнчлэн дүрэм, журам, норм, стандарт зөрчсөн, эсхүл тодорхой нэрлэн заасан үйлдэл, эс үйлдэхүйг зөрчил гэж үзэхээр зохицуулалтыг оруулж ирсэн. Үүнийгээ товчхондоо хүснэгтээр харуулвал:
	Ялгаа 
	Гэмт хэрэг
	Зөрчил

	Өмнө нь
	Эрүүгийн хуулиар зохицуулдаг байсан
	Захиргааны хариуцлагын тухай хуулиас гадна 230 гаруй хуулиар зохицуулдаг байсан.

	Одоо
	Эрүүгийн хуулиар зохицуулна.
	Зөрчлийн тухай хуулиар зохицуулна.

	Өмнө нь
	Захиргааны зөрчлийг хуульчилсан хуулийн заалт нь Эрүүгийн хуульд заасан гэмт хэргийн бүрэлдэхүүнтэй давхардсан байсан.

	Одоо
	Давхардлыг арилгасан

	Өмнө нь
	Иргэд ямар үйлдэл, эс үйлдэхүйг гэмт хэрэг болохыг Эрүүгийн хуулиас мэдэж болдог
	Иргэд, хуулийн ямар үйлдэл, эс үйлдэхүй зөрчил болохыг 230 гаруй хуулиас хайж олж чадвал мэдэж болдог.

	Одоо
	Иргэд ямар үйлдэл, эс үйлдэхүйг гэмт хэрэг болохыг Эрүүгийн хуулиас мэдэж болдог
	Иргэд ямар үйлдэл, эс үйлдэхүйг зөрчил болохыг Зөрчлийн хуулиас мэдэж болдог


Зөрчлийн тухай хуулийн зорилго нь хууль, түүнд нийцүүлэн гаргасан захиргааны хэм хэмжээний актыг зөрчсөн үйлдэл, эс үйлдэхүйг зөрчилд тооцох, түүнийг үйлдсэн хүн, хуулийн этгээдэд шийтгэл оногдуулах замаар шударга ёсны тогтолцоог бэхжүүлэхэд оршино бөгөөд өнөөдрийн байдлаар дараах бүтэцтэй. Үүнд:

	1. 
	Бүлгийн дугаар
	Хуулийн бүтэц (бүлгийн дугаар, гарчиг)
	Зүйлийн тоо

	2. 
	
	ЕРӨНХИЙ АНГИ

	3. 
	Нэгдүгээр бүлэг
	Нийтлэг үндэслэл
	5

	4. 
	Хоёрдугаар бүлэг
	Зөрчил
	5

	5. 
	Гуравдугаар бүлэг
	Шийтгэл
	8

	6. 
	Дөрөвдүгээр бүлэг
	Албадлагын арга хэмжээ
	5

	7. 
	
	ТУСГАЙ АНГИ

	8. 
	Тавдугаар бүлэг
	Нийтийн хэв журам, аюулгүй байдлын эсрэг зөрчил
	19

	9. 
	Зургаадугаар бүлэг
	Нийтийн ёс суртахуун, хүн амын эрүүл мэнд, эрүүл ахуйн журмын эсрэг зөрчил
	26 /-1

	10. 
	Долоодугаар бүлэг
	Байгаль орчин, амьтан, ургамлыг хамгаалах журмын эсрэг зөрчил
	17

	11. 
	Наймдугаар бүлэг
	Нийтийн өмч, өмчлөх эрхийн эсрэг зөрчил
	9

	12. 
	Есдүгээр бүлэг
	Боловсрол, соёл, шинжлэх ухаан, технологийн үйл ажиллагааны журмын эсрэг зөрчил
	12

	13. 
	Аравдугаар бүлэг
	Аж ахуйн үйл ажиллагааны журмын эсрэг зөрчил
	28

	14. 
	Арваннэгдүгээр бүлэг
	Үнэт цаас, банк, санхүү, гааль, татвар, мэргэжлийн хяналт, даатгалын журмын эсрэг зөрчил
	32

	15. 
	Арванхоёрдугаар бүлэг
	Барилга, үйлдвэрлэл, эрчим хүчний журмын эсрэг зөрчил
	12

	16. 
	Арвангуравдугаар бүлэг
	Хөдөө аж ахуй, газар тариалангийн талаар тогтоосон журмын эсрэг зөрчил
	9

	17. 
	Арвандөрөвдүгээр бүлэг
	Мэдээлэл, харилцаа холбоо, тээвэр, тээврийн хэрэгслийн ашиглалт, хөдөлгөөний аюулгүй байдлын журмын эсрэг зөрчил
	12

	18. 
	Арвантавдугаар бүлэг
	Төрийн байгууллагын хэвийн үйл ажиллагааны эсрэг зөрчил
	32

	19. 
	Арванзургадугаар бүлэг
	Монгол Улсын хилийн аюулгүй байдлын болон гадаадын иргэн, харъяалалгүй хүн Монгол Улсад зорчих журмын эсрэг зөрчил
	4

	20. 
	Арвандолдугаар бүлэг
	Улс төрийн эрх, эрх чөлөөний эсрэг зөрчил
	1

	21. 
	Арваннаймдугаар бүлэг
	Бусад зүйл
	1

	22. 
	18
	-
	236


Зөрчлийн тухай хуулийн ерөнхий ангийн зүйл хэсэгт хийсэн дүн шинжилгээ:

-Нэгдүгээр бүлэг буюу нийтлэг үндэслэл хэсэгт хуулийн зорилго, зарчим, хууль үйлчлэх нутаг дэвсгэр, хугацаа, хөөн хэлэлцэх хугацааны талаар тусгагдсан.

Хууль ёсны зарчмын хүрээнд зөрчил, зөрчил үйлдсэн хүн, хуулийн этгээдэд оногдуулах шийтгэл, албадлагын арга хэмжээний төрөл, хэмжээг зөрчлийн тухай хуулиар тогтоох, хуулийг төсөөтэй хэрэглэхгүй байх зохицуулалт тусгагдсан байна.

Хөөн хэлэлцэх хугацааны талаарх зохицуулалтад хүн 10-500, 500-10000, 10000-20000 торгох шийтгэлийг оногдуулахаар заасан зөрчил үйлдсэнээс хойш зургаан сар, нэг жил, хоёр жил гэсэн хугацаа өнгөрсөн, баривчлах шийтгэл оногдуулахаар заасан зөрчил үйлдсэнээс хойш зургаан сар өнгөрсөн бол шийтгэл оногдуулахгүй байх зохицуулалтыг тусгасан байна. 
Мөн зөрчил үйлдсэн хүн, хуулийн этгээдийн хууль бус үйлдэл, эс үйлдэхүй эрүүгийн хариуцлага хүлээлгэхээргүй ба зөрчлийн тухай хуулийн дагуу шийтгэл оногдуулах үндэслэлтэй бол хөөн хэлэлцэх хугацааг эрүүгийн хэргийг хэрэгсэхгүй болгох, эрүүгийн хэрэг үүсгэхээс татгалзах тухай шийдвэр гарсан өдрөөс эхлэн тоолохоор заажээ. 
Хоёрдугаар бүлэгт зөрчил, зөрчил хамтран үйлдэх, шийтгэлээс чөлөөлөх үндэслэл, зөрчил үйлдсэн хугацаа, газрын талаарх зохицуулалтыг тусгасан байна. Энэ бүлэг хүчин төгөлдөр үйлчилж байгаа зөрчил үйлдсэн зохицуулалт байна. 
Гуравдугаар бүлэгт шийтгэл оногдуулах үндэслэл, шийтгэл хүлээх хүн, хуулийн этгээд, шийтгэлийн төрөл, зөрчлийн үр дагаврыг арилгах, тээврийн хэрэгслийн өмчлөгч, эзэмшигчид шийтгэл оногдуулах зохицуулалтыг тусгасан. 
Дөрөвдүгээр бүлэг буюу албадлагын арга хэмжээ хэсэгт хөрөнгө, орлогыг хураах, шилжүүлэх, зөрчил үйлдэхэд ашигласан эд зүйл, хэрэгслийг хураах, хохирол, нөхөн төлбөр гаргуулах, албадан эмчлэх, албадан сургалтын талаар тусгагдсан байна. 
2017 оны 07 дугаар сарын 01-ний өдрөөс эхлэн хэрэгжиж эхэлсэн “Зөрчлийн тухай хууль нь өнөөдрийг хүртэл хугацаанд мөрдөгдөхдөө өөрөө зөрчилтэй байна” хэмээн иргэд төдийгүй хуулийг баталсан УИХ-ын гишүүд ч хэлж байгаа юм. Хатуу чанга гэгдэх Зөрчлийн хуулиас болж иргэд, олон нийтийн дунд хүндрэлүүд гарч ирсээр байсан. Тухайлбал,

-Гэр бүлийн салалт нэмэгдсэн,
-Гэр бүлийн хүчирхийллийн шинжтэй зөрчлүүд нэмэгдсэн,

-Өмнө нь Захиргааны  хариуцлагын тухай хуулиар иргэнийг 100-50,000 төгрөгөөр, байгууллага аж ахуйн нэгжийг 50,000-250,000 төгрөгөөр торгох заалттай байсан бол Зөрчлийн хуулиар торгуулийн хэмжээ иргэнийг 10-20000 торгуулийн нэгж буюу 10,000-20,000,000 төгрөгөөр торгох, хуулийн этгээдийг 100-200,000 торгуулийн нэгж буюу 100,000-200,000,000 төгрөгөөр торгох  шийтгэл ногдуулахаар хуульчилсан иргэдэд хүндээр нөлөөлж байгааг дурдаж болно. 

Мөн Цагдаагийн байгууллагын эрх бүхий албан тушаалтан Захиргааны хариуцлагын болон бусад 11 хуулиар тогтоосон 231 зөрчлийг шалган, шийдвэрлэж байсан бол Зөрчлийн тухай хуулийг 2017 оны 07 дугаар сарын 01-нээс эхлэн дагаж мөрдсөнөөр хагас жилийн хугацаанд нийт 264 төрлийн зөрчлийг шалган, шийдвэрлэж эхэлсэн нь тэдний ажлын ачааллыг улам бүр нэмэгдүүлсэн байна.
Тэгвэл, хуулийн хэрэгжилт ямар байна вэ?, иргэд болон төрд ямар бэрхшээл тулгарч байна вэ? гэдгийг олон талаас нь судалж шаардлагатай арга хэмжээг тухай бүрд нь авч ажиллах нь зүйтэй.
Монгол Улсын Засгийн газрын 2016 оны “Аргачлал батлах тухай” 59 дүгээр тогтоолоор батлагдсан “Хууль тогтоомжийн хэрэгжилтийн үр дагаварт үнэлгээ хийх аргачлал”-ын дагуу хуулийн хэрэгжилтийг дүгнэсэн байдаг.
Зөрчлийн тухай хууль хүчин төгөлдөр үйлчлэх хугацаанд буюу 2017 оны 07 дугаар сарын 01-ний өдрөөс 2020 оны 06 дугаар сарын 30-ны өдрийг хүртэлх хугацаанд эрх бүхий байгууллага, албан тушаалтнаас 5.391.342 зөрчилд шийтгэл оногдуулсны 96.9 хувийг хүнд, 3.1 хувийг хуулийн этгээдэд оногдуулсан байна. Дээрх хугацаанд нийт 5.309.421 зөрчлийг хялбаршуулсан журмаар шалган, торгуулийн шийтгэл оногдуулсан байна. 
2020 оны байдлаар Зөрчил шалган шийдвэрлэх тухай хуульд зааснаар 31 байгууллагын 216 орчим нэгжид хамаарах 10011 орчим субъект зөрчил шалган шийдвэрлэх ажиллагааг хэрэгжүүлж байна. 

Зөрчлийн тухай хууль хэрэгжих хугацаанд тухайн жилд бүртгэгдсэн нийт зөрчлийн 90 дээш хувийг цагдаагийн байгууллага харьяалан шалган шийдвэрлэж ирсэн. Нийт зөрчлөөс:

-92.4 хувь нь замын хөдөлгөөний аюулгүй байдлын тухай хууль зөрчих 

-3.3 хувь нь олон нийтийн газарт зүй бусаар биеэ авч явах, 

-0.3 хувь нь худалдаа, үйлдвэрлэл, үйлчилгээ, үйл ажиллагааны журам зөрчих, 

-0.4 хувь нь Гэр бүлийн хүчирхийлэлтэй тэмцэх тухай хууль зөрчих, 

-3.6 хувь нь бусад төрлийн зөрчил эзэлж байна. 

Цагдаагийн байгууллагын шалган шийдвэрлэсэн зөрчлийг 2018-2020 оны 8 дугаар сарын байдлаар харуулбал: 

Нийт 2018 онд-1.698.178, 2019 онд-2.175.825, 2020 оны 8 дугаар сарын байдлаар-1.523.116 зөрчлийг шалган шийдвэрлэжээ.
Зөрчлийн тухай хуулийн дагуу “2017 онд 4337, 2018 онд 10981, 2019 онд 15296 хүнийг баривчилсан байна. Тухайлбал, 2020 оны 11 дүгээр сарын байдлаар Гэр бүлийн хүчирхийлэлтэй тэмцэх тухай хууль зөрчих зөрчил гаргасан 7571 хүнийг баривчлах шийтгэл ногдуулсан нь өмнөх оны мөн үеийнхээс 2034 буюу 36.9 хувиар тус тус өссөн байна.”
 

2019 онд харьяаллын дагуу шийдвэрлэсэн хэрэгт нийт шийтгэл оногдуулсан 17829 хүнээс 1596 хүн буюу 8.9 хувьд торгох, 16235 хүн буюу 91 хувьд баривчлах шийтгэл тус тус оногдуулжээ. Шүүхээс оногдуулсан 10 шийтгэл тутмын 9 нь баривчлах шийтгэл байна.

Түүнчлэн Шүүхийн шийдвэр гүйцэтгэх байгууллагаас ирүүлсэн мэдээллээр хууль хүчин төгөлдөр үйлчлэх хугацаанд шийдвэр гүйцэтгэх ажиллагааг явуулсан гүйцэтгэх баримт бичгийн бодит биелэлт 3 жилийн дунджаар 81 хувь байгаа боловч, мөнгөн дүнгийн биелэлт 45 хувь байна
. 
Хууль хэрэгжих явцад уялдаа холбоог сайжруулах, зарим зүйлсийг өөрчлөх, нэмэлт өөрчлөлт оруулах зэрэг хууль эрх зүйн хувьд тулгарч болох асуудлууд тулгараад явж байна. Үүнийг шат шатны хууль хяналтын байгууллагууд дүгнээд явж байгаа бөгөөд Зөрчлийн тухай хууль нь 2017 оноос хойш өнөөдрийг хүртэл хугацаанд нийт 28 удаа нэмэлт өөрчлөлт орсон байна. 
Дүгнэлт: “... Хууль, түүнд нийцүүлэн гаргасан захиргааны хэм хэмжээний актыг зөрчсөн үйлдэл, эс үйлдэхүйг зөрчилд тооцох, түүнийг үйлдсэн хүн, хуулийн этгээдэд шийтгэл оногдуулах замаар шударга ёсны тогтолцоог бэхжүүлэх зорилго бүхий Зөрчлийн тухай хууль нь 2017 оны 07 дугаар сарын 01-нээс эхлэн мөрдөгдөж эхэлсэн, өнөөдрийн байдлаар 18 бүлэг, 236 зүйлтэй ерөнхий болон тусгай гэсэн 2 ангид хуваагдан мөрдөгдөж байна. 
Аливаа хуулийн хэрэгжилтийг Монгол Улсын Засгийн газрын 2016 оны “Аргачлал батлах тухай” 59 дүгээр тогтоолоор батлагдсан “Хууль тогтоомжийн хэрэгжилтийн үр дагаварт үнэлгээ хийх аргачлал”-ын дагуу дүгнэх боломжтой.

Зөрчлийн тухай хуулийн дагуу 2017 онд 4337, 2018 онд 10981, 2019 онд 15296 хүнийг баривчилсан, 2019 онд харьяаллын дагуу шийдвэрлэсэн хэрэгт нийт шийтгэл оногдуулсан 17829 хүнээс 1596 хүн буюу 8.9 хувьд торгох, 16235 хүн буюу 91 хувьд баривчлах шийтгэл тус тус оногдуулсан байна. 
Хууль хэрэгжих явцад уялдаа холбоог сайжруулах, зарим зүйлсийг өөрчлөх, нэмэлт өөрчлөлт оруулах зэрэг хууль эрх зүйн хувьд тулгарч болох асуудлууд тулгараад байна. Үүнийг шат шатны хууль хяналтын байгууллагууд дүгнэж байгаа бөгөөд Зөрчлийн тухай хууль нь 2017 оноос хойш өнөөдрийг хүртэл хугацаанд нийт 28 удаа нэмэлт өөрчлөлт орсон байна.


Санал: Дээрх тоон үзүүлэлтээс торгуулийн шийтгэлийн үр нөлөөг эргэн харах, шийтгэлийн шинэ арга механизм, оновчтой хувилбарыг бий болгох зайлшгүй шаардлагатай. Тухайлбал, торгуулийг цаг хугацаанд нь төлж байгаа тохиолдолд төлбөрийн хэмжээг бууруулах нь хэрэгцээ шаардлага байна. 

� ЦЕГ мэдээлэл, дүн шинжилгээ, шуурхай удирдлагын алба


� Шүүхийн ерөнхий зөвлөл 2019 оны Шүүхийн үйл ажиллагааны тайлан

